
YURIDIK FANLAR 
 

DASTLABKI TERGOVDA JAMOATCHILIKNING ISHTIROKI 
 
G'ofurov Ramzbek Rasulovich 
Toshkent shahar Chilonzor tumani prokuraturasi katta tergovchisi,  
Toshkent davlat yuridik universiteti mustaqil izlanuvchisi 
E-mail: rambek_205@mail.ru  
Tel: +998 91 005 50 55 
 
Annotatsiya. Dastlabki tergovda jamoatchilikning ishtiroki Oʻzbekistondagi shaffof va adolatli huquqiy tizimning 
asosiy tamoyillaridan biridir. Konstitutsiyaviy prinsiplarga asoslangan va tarixiy rivojlanish jarayonida 
shakllangan ushbu ishtirok, xususan Jinoyat-protsessual kodeksining (JPK) 349-moddasida belgilanganidek, 
tergovchilarga jinoyatlarning oldini olish va ularni fosh etish uchun jamoatchilik yordamidan foydalanish 
imkonini beradi. Bu muhim maʼlumotlarni yigʻish va qidirilayotgan shaxslar yoki narsalarni aniqlashga yordam 
beradi. G.Z. Tuleganova, D. Bazarova va I. Astanov kabi taniqli oʻzbek protsessualist olimlari jamoat 
birlashmalarining xolislar, tarjimonlar va mutaxassislarni tavsiya qilishi tergov harakatlarida xolislik, 
mutaxassislik va jamoatchilik ishonchini taʼminlashda muhimligini taʼkidlaydilar. Xorijiy mamlakatlar amaliyoti, 
jumladan, umumiy huquq tizimlaridagi fuqarolar ishtirokidan tortib, kontinental huquq tizimlaridagi 
jamoatchilik nazoratining rasmiylashtirilgan mexanizmlari dastlabki tergovning samaradorligi va demokratik 
legitimligini oshirish boʻyicha qimmatli maʼlumotlarni taqdim etadi. Foydalarni eʼtirof etgan holda, akademik 
doiralardagi munozaralar jamoatchilik ishtirokining haqiqiy mustaqilligini taʼminlash, ishtirokchilar uchun 
maxsus treninglar oʻtkazish va fuqarolarning xabardorligini oshirish zarurligini ham koʻrsatadi. Ushbu 
hamkorlikdagi yondashuv hisobdorlikni oshiradi va huquqni muhofaza qilish samaradorligiga sezilarli hissa 
qoʻshadi, bu esa adolat va qonun ustuvorligiga boʻlgan demokratik majburiyatni aks ettiradi. 
  
Kalit so‘zlar: dastlabki tergov, jamoatchilik ishtiroki, Jinoyat-protsessual kodeksi, xolislar, tarjimonlar, 
mutaxassislar, jinoyatlarning oldini olish, qonun ustuvorligi, Oʻzbekiston, protsessual huquq, huquqshunoslik, 
xorijiy amaliyot, takliflar, shaffoflik. 

 

PUBLIC PARTICIPATION IN PRELIMINARY INVESTIGATIONS 
 
Gofurov Ramzbek Rasulovich 
Senior Investigator of the Prosecutor’s Office of Chilanzar District, Tashkent City 
Independent Researcher, Tashkent State University of Law 
 
Annotation. Public participation in preliminary investigations is a cornerstone of a transparent and just legal 
system in Uzbekistan. Rooted in constitutional principles and evolving historical contexts, this involvement, as 
explicitly outlined in Article 349 of the Criminal Procedure Code (CPC), empowers investigators to leverage 
public assistance for more effective crime prevention and disclosure. It facilitates the collection of crucial 
information and the identification of wanted individuals or objects. Leading Uzbek proceduralist scholars, such 
as G.Z. Tulаganova, D. Bazarova, and I. Astanov, emphasize that this collaboration, which includes public 
associations recommending objective witnesses, interpreters, and specialists, is vital for ensuring impartiality, 
expertise, and public trust in the investigative process. International practices, from the citizen involvement in 
common law systems to formalized public oversight mechanisms in civil law traditions, offer valuable insights 
for enhancing the effectiveness and democratic legitimacy of preliminary investigations. While acknowledging 
the benefits, discussions among academics also highlight the need for greater public awareness, specific training 
for participants, and robust mechanisms to ensure the genuine independence and protection of public 
representatives. This collaborative approach enhances accountability and significantly contributes to the 
robustness of law enforcement, reflecting a democratic commitment to justice and the rule of law. 
 
Key words: preliminary investigation, public participation, Criminal Procedure Code, objective witnesses, 
interpreters, specialists, crime prevention, rule of law, Uzbekistan, procedural law, legal scholarship, 
international practice, proposals, transparency. 

Zamonaviy demokratik jamiyatlarda huquqni muhofaza qilish organlarining faoliyati 

nafaqat professionalizm, balki shaffoflik va jamoatchilik nazorati bilan ham mustahkamlashni 

talab etadi. Jinoyatchilikka qarshi kurashish murakkab jarayon boʻlib, u nafaqat davlatning 

majburlash kuchini, balki jamiyatning keng koʻlamli koʻmagini ham talab qiladi. Oʻzbekiston 

Respublikasining jinoyat-protsessual qonunchiligi ana shunday yondashuvni oʻzida mujassam 

etgan boʻlib, xususan, dastlabki tergov bosqichida jamoatchilikning ishtiroki uchun muhim 

huquqiy asos yaratadi. Dastlabki tergovda jamoatchilikning faol ishtiroki adolatni taʼminlash, 

fuqarolar ishonchini mustahkamlash va jinoyatlarning oldini olishda muhim vosita boʻlib 

xizmat qiladi. 

Jamoatchilikning tizimidagi ishtiroki gʻoyasi uzoq tarixga borib taqaladi va 

Oʻzbekistonning huquqiy tizimi rivojida ham oʻziga xos bosqichlarda o‘zini namoyon etadi. XX 

asr boshlarida, xususan, 1917-yildan keyingi davrda Oʻzbekiston hududida tergov apparati 

dastlab tergov komissiyalari shaklida tuzilgan boʻlib, ular sudlar va inqilobiy tribunalar 

qoshida faoliyat yuritgan. Keyinchalik, sovet davrida, jamoatchilikning tergov jarayonlariga 

jalb etilishi, xususan, SSSR Oliy Kengashi Prezidiumining 1963-yil 6-apreldagi "Jamoat 

tartibini saqlash organlariga dastlabki tergovni olib borish huquqini berish toʻgʻrisida"gi 

Farmoni bilan ichki ishlar organlari tizimida tergov organlari tashkil etilganda oʻzining yangi 

bosqichiga qadam qoʻydi [5, B. 12-14].  

Bu davrda jamoatchilikning umumiy nazorati va koʻmagi gʻoyasi ustuvor ahamiyat 

kasb etgan boʻlsa-da, mustaqillik davri qonunchiligi jamoatchilik ishtirokining mohiyatini 

yanada demokratlashtirib, uni inson huquqlari va shaffoflik tamoyillari bilan uygʻunlashtirdi. 

Aytish joizki, Oʻzbekiston Respublikasining Konstitutsiyasi jamoatchilik ishtirokining 

fundamental asoslarini belgilab beruvchi birlamchi asosdir. Jumladan, Konstitutsiyaning 7-

moddasiga koʻra, xalq davlat hokimiyatining birdan-bir manbai hisoblanadi. 14-modda 

davlatning inson va jamiyat farovonligini koʻzlab, ijtimoiy adolat va qonuniylik prinsiplari 

asosida faoliyat yuritishini taʼkidlaydi. Eng muhimi, 32-modda Oʻzbekiston Respublikasi 

fuqarolariga jamiyat va davlat ishlarini boshqarishda bevosita hamda oʻz vakillari orqali 

ishtirok etish huquqini beradi. 

G.Z. Tulaganovaning taʼkidlashicha, ushbu konstitutsiyaviy normalar jinoyat-

protsessual faoliyatda jamoatchilik yordamiga tayanish uchun mustahkam poydevor yaratadi, 

chunki fuqarolarning huquqiy ongini oshirish va ularni jalb qilish demokratik davlat 

qurilishining ajralmas qismidir [6, B. 45]. 

Jinoyat protsessual qonunchiligining oʻzi ham jinoyat ishi boʻyicha tergov olib borish va 

ishni sudda koʻrish chogʻida surishtiruvchi, tergovchi, prokuror va sudning oʻz vakolatlari 

doirasida jamoatchilik yordamidan foydalanishga haqli ekanligini belgilaydi [1; B. 5]. 

Dastlabki tergov bosqichida jamoatchilikning ishtiroki mexanizmlarini tergovchiga 

jinoyatlarning oldini olish va ularni fosh etish uchun jamoatchilikni jalb qilish huquqini 

beradi. Bu huquq tergov jarayonining ochiqligini taʼminlash va keng jamoatchilik 

resurslaridan samarali foydalanish imkoniyatini yaratadi. Jinoyatlarni samarali tergov qilish, 

ularning sabablari va sodir etilishiga imkon bergan sharoitlarni aniqlashda jamoatchilikning 

faol ishtiroki katta ahamiyatga ega ekanligini D. B. Bazarova ham oʻz tadqiqotlarida alohida 

qayd etgan [7, B. 67-68]. 

Fikrimizcha, jinoyat protsessual qonunchiligida ushbu normaning belgilanishi,  birinchi 

navbatda, tergovchining jamoat birlashmalariga, jamoalarga, aholiga jinoyat ishi uchun 

ahamiyatga molik maʼlumotlar haqida xabar qilishni, qidirilayotgan shaxslar yoki narsalar 

turgan joyni koʻrsatishni soʻrab murojaat qilish huquqini belgilaydi. Bu, fuqarolarning va 

jamoatchilik institutlarining huquqni muhofaza qilish organlari bilan hamkorlik qilishini 

ragʻbatlantirishga qaratilgan muhim mexanizm boʻlib, tergov samaradorligini oshirishga 

xizmat qiladi. 

Jamoat birlashmalari va jamoalar tergovchining iltimosiga koʻra, ayrim tergov 

harakatlarida ishtirok etish uchun oʻz oʻrinlaridan xolislar, tarjimonlar, mutaxassislarni 

tavsiya qilishlari mumkin. Ushbu norma jamoatchilik nazoratini kuchaytirishga va tergov 

jarayonida xolislikni taʼminlashga qaratilgan muhim qoida hisoblanadi.  

I.R. Astanovning fikricha, xolislar ishtiroki, ayniqsa, tintuv, ashyoviy dalillarni koʻzdan 

kechirish kabi tergov harakatlarida ularning qonuniyligini va xolisligini kafolatlaydi, bu esa 

dalillarning ishonchliligi uchun fundamental ahamiyatga ega [8, B. 101-102].  

Biroq, olimlar orasida jamoat birlashmalari tomonidan tavsiya etilgan shaxslarning 

haqiqiy mustaqilligini taʼminlash masalasi boʻyicha ham munozaralar mavjud. Ayrim olimlar, 

jamoat birlashmalari va tergov organlari oʻrtasidagi shaffoflikni yanada oshirish orqali ushbu 

muammoni hal etish mumkinligini taʼkidlaydilar. Masalan, G.Z. Tulaganova taʼlim 

muassasalari va fuqarolik jamiyati institutlari bilan hamkorlikda huquqiy savodxonlikni 

oshirish va xolislar uchun maxsus oʻquv kurslarini tashkil etishni taklif qiladi [6, B. 70]. 

JPKning 349-moddasining ikkinchi qismi jamoatchilik vakillari boʻlmish xolislar, 

tarjimonlar va mutaxassislarga nisbatan Kodeksning tegishli protsess 

ishtirokchilarining huquqlari va burchlari toʻliq tatbiq etilishini belgilaydi. Bu ularning 

tergov jarayonidagi maqomini va huquqiy himoyasini taʼminlaydi. Xususan хolislar- JPKning 

74-moddasi xolislarning huquq va majburiyatlarini belgilaydi. Xolislar tergov harakatlarining 

borishini kuzatish, oʻtkazilgan harakatlar haqida yozuvlar kiritish va oʻz eʼtirozlarini bayon 

etish huquqiga ega. Ularning vazifasi tergov harakatlarining qonuniy va xolisona oʻtkazilishini 

tasdiqlashdan iborat. Bizning fikrimizcha, xolisning shaxsiy manfaatlardan xoli boʻlishi va 

tergov harakatiga xolis yondashishi dalillarning sudda haqiqiy deb tan olinishi uchun 

muhimdir. 

Shuningdek, JPKning 43-moddasi protsess ishtirokchilarining huquq va 

majburiyatlarini, 44-modda esa ularning ishlarni koʻrishdagi ishtirokining umumiy 

qoidalarini belgilaydi. Ushbu moddalar jamoatchilik vakillariga ham tegishli boʻlib, ularning 

huquqiy kafolatlarini mustahkamlaydi. Shuningdek, 75-modda jabrlanuvchilarga, guvohlarga, 

ekspertlarga, mutaxassislarga, tarjimonlarga va xolislarga ularning sarf-xarajatlarini toʻlashni 

nazarda tutadi, bu esa ularning tergovda ishtirok etishga boʻlgan ragʻbatini oshiradi. 

Dastlabki tergovda jamoatchilikning ishtiroki turli mamlakatlarda turlicha shakllarda 

namoyon boʻladi. Ularni oʻrganish Oʻzbekistonda ushbu institutni takomillashtirish uchun 

qimmatli saboqlar berishi mumkin. Tadqiqotimiz jarayonida AQSh, Germaniya va Rossiya 

Federatsiyasning bu boradagi amaliyotini alohida e‘tibor bilan o‘rgandik. 

Jumladan,  AQShda jamoatchilikning tergov jarayoniga bevosita jalb qilinishi, asosan, 

"Grand Jury" (katta hakamlar hayʼati) orqali amalga oshiriladi. Grand Jury tasodifiy tanlangan 

fuqarolardan iborat boʻlib, prokuror taqdim etgan dalillarni koʻrib chiqadi va jinoyat ishi 

boʻyicha ayblov xulosasini chiqarish yoki chiqarmaslik toʻgʻrisida qaror qabul qiladi [9, B. 

110].  

Bu tizim jamoatchilikning tergovga bilvosita, ammo hal qiluvchi taʼsirini taʼminlaydi. 

Shuningdek, fuqarolarning jamoatchilikka xabar berish (tip-line), "Crime Stoppers" kabi 

dasturlar orqali jinoyatlarni fosh etishda faol ishtirok etishi ham keng tarqalgan. 

Germaniya Kontinental huquq tizimida dastlabki tergov asosan prokuratura va 

politsiya tomonidan professional asosda olib boriladi. Jamoatchilikning bevosita tergov 

harakatlarida ishtiroki Oʻzbekistondagi kabi "xolislar" instituti orqali emas, balki asosan, 

fuqarolarning guvoh sifatida jalb qilinishi yoki axborot berish orqali amalga oshiriladi. Sud 

jarayonida esa lay-sudlar (Schöffen) ishtiroki jamoatchilik nazoratini taʼminlaydi [10, B. 75]. 

Bu tizim jamoatchilik ishtirokini asosan sud bosqichiga koʻchiradi, lekin tergov bosqichida 

ham shaffoflik va qonuniylikni taʼminlash maqsadida professional nazorat mexanizmlari 

mavjud. 

Rossiya Federatsiyasi jinoyat-protsessual qonunchiligida ham Oʻzbekistondagi kabi 

"xolislar" instituti mavjud. Bu institut jinoyat-protsessual harakatlarni rasmiylashtirishda va 

ularning qonuniyligini tasdiqlashda muhim ahamiyatga ega. Rossiyada ham jamoatchilik 

birlashmalari huquqni muhofaza qilish organlariga koʻmak berishga haqli, ammo amaliyotda 

jamoat ishtirokining samaradorligi va mustaqilligini taʼminlash boʻyicha muammolar ham 

uchraydi. 

Xorijiy tajriba kelib chiqib aytishimiz mumkinki, jamoatchilikning tergovga jalb etilishi 

turli shakllarda boʻlishi mumkin, ammo uning asosiy maqsadi har doim bir – adolatni 

taʼminlash va huquqni muhofaza qilish organlari faoliyatiga ishonchni oshirish. 

Shuningdek fikrimizcha, dastlabki tergovda jamoatchilikning ishtiroki bir qator muhim 

afzalliklarga ega: 

Binchidan, shaffoflik va adolatni taʼminlash imkonini kengaytiradi. Jamoatchilik 

vakillarining ishtiroki tergov harakatlarining shaffofligini oshiradi, tergovchining xolis va 

qonuniy harakat qilishini taʼminlaydi, bu esa adolatli qaror qabul qilinishiga yordam beradi. 

Bu, ayniqsa, jamiyatda huquq-tartibot organlariga boʻlgan ishonchni mustahkamlashda 

muhimdir. 

Ikkinchidan, ishonchni mustahkamlashga xizmat qiladi. Huquqni muhofaza qilish 

organlariga boʻlgan jamoatchilik ishonchini oshiradi. Fuqarolar jinoyat ishi yurituvida oʻz 

oʻrinlarini topishlari natijasida adliya tizimiga boʻlgan ishonchi ortadi, bu esa davlat va jamiyat 

oʻrtasidagi hamkorlikni kuchaytiradi. 

Uchinchidan, ish samaradorligini oshirishga yordam beradi. Aholidan va jamoat 

birlashmalaridan olinadigan maʼlumotlar jinoyatlarni tezroq va samaraliroq fosh etishga 

yordam beradi. Qidiruv tadbirlari va dalillar yigʻishda jamoatchilikning faol koʻmagi 

bebahodir. I.R. Astanovning fikricha, jamoatchilikning xabardorligi jinoyatchilikning mahalliy 

darajada oldini olish va profilaktikasida kalit rol oʻynaydi [8, B. 105]. 

To‘rtinchidan, jinoyatlarning oldini olishda alohida ahamiyatga ega.   Jamoatchilikning 

jalb qilinishi nafaqat jinoyatlarni fosh etishga, balki ularning oldini olishga ham xizmat qiladi. 

Jamoatchilikning faolligi va xabardorligi jinoyatchilikning umumiy darajasini pasaytirishga 

yordam beradi. 

Xulosa qilib aytganda, dastlabki tergovda jamoatchilik ishtirokini yanada 

takomillashtirish, bu jarayonlarning shaffofligini oshirish va jamoat birlashmalari tomonidan 

tavsiya etilgan shaxslarning haqiqiy mustaqilligini ta'minlash muhimdir. Huquqiy 

savodxonlikni oshirish va xolislar uchun maxsus o'quv kurslarini tashkil etish kabi choralarni 

qo'llash orqali jamoatchilik ishtirokining samaradorligini sezilarli darajada oshirish mumkin. 

Bu esa pirovardida O'zbekistonda adolatli, shaffof va samarali huquqni muhofaza qilish 

tizimini yaratishga xizmat qiladi. 

